
Synimet dhe qëllimi 

Buletini është një organ shkencor shumëdisiplinor që boton artikuj të shkencave 
të natyrës, ekonomike, mjekësore, shoqërore dhe edukimit. Ky buletin botohet 
me qëllim përmbushjen e standardeve më të larta në veprimtarinë kërkimore-
shkencore të universitetit. 

Botuesi i UNIEL-it bën ftesë për bashkëpunime origjinale, të cilat duhet të 
përfshijnë rezultate, të dhëna dhe interpretime të pabotuara më parë.

Aims and Scope 

The Scientific Journal is a multidisciplinary scientific edition that publishes 
original research in all areas, including Natural, Economics, Medical, Social, and 
Educational Sciences. This scientific journal is published in order to meet the 
highest standards of research activity in university of Elbasan. 

UNIEL publisher invites researchers to submit original papers which should 
comprise previously unpublished results, data or interpretations. 

I nderuar lexues,

Buletini i Universitetit të Elbasanit “Aleksandër Xhuvani”, shënon 25 vjetorin 
e krijimit të tij. Ky përvjetor është një ngjarje e një rëndësie të veçantë për vitin 
akademik 2022-2023 në Universitetin e Elbasanit, pasi arrihet të përmbushet 
një etapë në historinë e universitetit, histori që do të pasurohet edhe më tej me 
zhvillimin e vazhdueshëm dhe të qëndrueshëm të institucionit, rrënjët e të cilit 
datojnë që nga shkolla Normale, vazhdojnë në Institutin e Lartë Pedagogjik dhe 
vijojnë në institucionin që kemi sot. Tradita arsimdashëse e qytetit të Elbasanit 
ka ndikuar në ruajtjen dhe zhvillimin e kulturës, dijes dhe shkencës. Këtë traditë 
të pasur e të lavdishme ka ndjekur edhe universiteti ynë në ruajtjen, promovimin 
dhe përçimin e dijes dhe të rejave të shkencës, duke kontribuar në zhvillimin 
e mëtejshëm të tyre në qytet, qark e rajon. Synimi ynë është që këtë traditë ta 
ruajmë, ta përhapim dhe ta promovojmë më tej, për ta bërë të njohur e për ta 
vlerësuar edhe në vende të tjera.

Buletini shkencor i Universitetit të Elbasanit e nisi jetën e tij 25 vite më parë, 
në vitin e vështirë 1997, për të përmbushur nevojat e institucionit, por edhe për 
të plotësuar kërkesat e kohës. Universiteti, si institucion i arsimit të lartë, jo 
vetëm përgatit kuadro të larta, profesionistë të zotë, por ndërmerr në mënyrë të 
organizuar, me plane konkrete afatshkurtra e afatgjata, projekte kërkimore, studime 
shkencore në fusha të rëndësishme të dijes, si: gjuhësia, letërsia, folklori, historia, 
arkeologjia, pedagogjia, sociologjia, jurisprudenca, matematika, ekonomia, 
biologjia e mjekësia. Rezultatet e këtyre kërkimeve shkencore gjejnë dritën e 
botimit e bëhen të njohura për komunitetin shkencor dhe lexuesit e interesuar 
nëpërmjet botimit të tyre, ku rol kryesor e zë revista shkencore e universitetit. 
Ndaj, themelimi i “Buletinit shkencor” shënoi hapin kryesor për botimin e një 
reviste shkencore universitare, me mision mbështetjen e mendimit shkencor dhe 
zhvillimin e mëtejshëm të shkencës në Shqipëri.

Buletini shkencor është drejtuar gjithmonë në mënyrë kolegjiale, por mbi të 
gjitha shkencore-profesionale, nga një redaksi shkencore e posaçme, e cila, në 
mënyrë të vijueshme ka mbajtur dhe mban peshën kryesore për botimin e tij. 
Anëtarë të redaksisë kanë qenë e janë figura të shquara të shkencës e pedagogë të 
universiteteve shqiptare e të huaja, me kontribute të rëndësishme në fushat e tyre 
studimore e të njohur në rrethet akademike.

Artikujt e botuar në Buletinin shkencor të universitetit karakterizohen nga një 
nivel i lartë shkencor. Ajo që i bashkon autorët e këtyre artikujve përgjithësisht 
është kompetenca e lartë profesionale, përpjekja për argumentim shkencor sa 
më bindës për të sqaruar sa më mirë problemet që trajtohen prej tyre. Artikujt 
karakterizohen gjithashtu nga një larmi tematike e problemore, në përputhje si me 
kërkesat që shtron zhvillimi i shkencave, ashtu edhe me vetë misionin që redaksia 
e kësaj reviste kishte dhe ka si mision, që me themelimin e saj, për nxitjen dhe 
promovimin e arritjeve në fushën e shkencave. 

Buletini i universitetit është prej atyre organeve shkencore që ka një meritë të 
veçantë në promovimin, përçimin dhe vlerësimin e prurjeve shkencore e akademike 
të figurave të rëndësishme të shkencës shqiptare. Në historinë 25 vjeçare të këtij 
organi shkencor, botuar në disa seri e në disa vëllime speciale, kanë kontribuar 
figura të shquara të shkencës shqiptare, pjesë e historisë së universitetit tonë dhe 
më gjerë. Artikujt e tyre shkencorë i rrisin vlerat Buletinit shkencor dhe shërbejnë 
si modele për pedagogët e studiuesit e rinj të universitetit.

Megjithatë, një vend të veçantë zënë edhe artikujt nga një tjetër grup studiuesish 
të rinj të Universitetit të Elbasanit “Aleksandër Xhuvani”, por edhe studiues të 
universiteteve të tjera të vendit, si nga Universiteti i Tiranës, Universiteti i Korçës, 
Universiteti i Vlorës etj. që i kanë dhënë këtij organi vlera të pamohueshme në 
arenën kombëtare në promovimin e të rinjve drejt titujve akademikë. Kontribut 
të veçantë me artikujt e tyre kanë dhënë edhe studiues të njohur nga  Kosova, 
Maqedonia e Veriut, Mali i Zi dhe diaspora. 

Buletini shkencor nuk është më e vetmja revistë kërkimore shkencore, krahas tij, 
ka mjaft organe të tjera që “konkurrojnë”, jo vetëm në Shqipëri, por edhe në trojet 
shqipfolëse, kështu që “lufta për mbijetesë” tani është më e madhe për shkak 
të nevojës së ruajtjes e ngritjes së vazhdueshme të nivelit shkencor, dukuri kjo 
që kushtëzohet sidomos me forcimin e punës kërkimore-shkencore. Duke rritur 
kërkesat, duke forcuar bazën teorike të studimeve që boton, duke shfrytëzuar edhe 
metodat bashkëkohore të kërkimit shkencor, Buletini do të arrijë të kapërcejë 
vështirësitë dhe do të kapë nivelin e botimeve të universiteteve prestigjioze 
ndërkombëtare.

Si një revistë me rëndësi të madhe për Universitetin tonë, Buletini paraqitet 
në 25-vjetorin e tij me një veprimtari botuese të pasur, me një varg studimesh 
themelore dhe me një informacion shumë të pasur shkencor. Urojmë që të mbetet 
edhe në të ardhmen një organ shkencor cilësor, me kërkesa e kritere të organeve 
shkencore të specializuara dhe në këtë kuptim edhe një shkollë për përparimin e 
mendimit shkencor.

                                                                                                           Rektori
Prof. dr. Skender Topi

Numri i parë i Buletinit shkencor 1997, fjalët e redaksisë (hyrje)

Dalja e numrit të parë të Buletinit Shkencor është kurorëzim i përpjekjeve të bëra 
në vite të profesoratit të këtij Universiteti. Le të kujtojmë këtu disa iniciativa në 
vite për hartimin e vjetorëve, të cilët ndonëse u dorëzuan në shtyp nuk e panë 
dritën e botimit, qoftë për arsye të pamjaftueshmërisë së mbështetjes financiare, 
qoftë për arsye të konceptimeve të kufizuara që karakterizuan sistemin e kaluar.

Një grup i vogël punonjësish shkencorë u përpoq dhe u kujdes që ky botim të 
bëhej në vitin jubilar të shkollës tonë në 25 vjetorin e krijimit të saj. Ne jemi 
shumë të gëzuar që puna e tyre u realizua me sukses. Duhet të vemë në dukje se 
botimi bëhet në vitin mësimor që vjen menjëherë pas një periudhe të rëndë për të 
gjithë kombin dhe shtetin tonë që la pasoja të rënda dhe në shkolla dhe është një 
ogur i mirë se jeta mësimore dhe shkencore po hyn në hullinë e vet dhe se punë 
më të mëdha dhe vepra më të ndritura na presin të gjithëve. 

